
shrIkumArastavaH

శ్రీకుమారస్తవః

శ్రీగణేశాయ  నమః ।
అవ్యాదపారకరుణం తరుణారుణాభ-
మవ్యాజసున్దరమనన్తగుణాభిరామమ్  ।
అమ్భోజశక్త్యభయకుక్కుటశోభిహస్త-
మమ్బాతపఃఫలమపత్యమిహైశ్వరం  నః ॥ ౧॥
ఆచార్యమాగమరహస్యమహామనూనా-

మాచాన్తవారినిధిదేశికమామ్బికేయమ్ ।
ఆఖణ్డలాద్యమరవన్దితమాత్మరూప  -
మాలమ్బతే మమ మనః శరణం కుమారమ్ ॥౨॥
ఇన్దీవరాయతవిలోచనమిన్ద్రసేనా  -

నేతారమిన్దుముఖమిన్దుకలావతంసమ్   ।
ఇన్ద్రానుజార్చితమహర్నిశమిన్దిరాయా 
జామాతరం హృదయమిఙ్గతు  మే కుమారమ్ ॥ ౩॥
ఈశానధర్మసుతమీశ్వరమీశ్వరాణా-

మీశిత్వముఖ్యఫలదం గతిమీయుషః స్వమ్ ।
ఈహానుజాతజగదణ్డకమీక్షితార -
మీడేఽహమీప్సితసుపర్వతరుం కుమారమ్ ॥ ౪॥
ఉద్యన్నిశారమణవక్త్రముపేన్ద్రకన్యా  -
ముద్వోఢుమాదృతమనోజ్ఞపులిన్దవేషమ్ 
ఉన్మూలనార్థమురరీకృతాదివ్యరూప -
ముద్వృత్తదైత్యవితతేరుపయామి  దేవమ్ ॥ ౫॥
ఊరీకృతస్వచరణైకపరాయణం  తం
దూరీకృతాత్మవిముఖాత్మజనం భజామః ।
ఊహస్వరూపముపగీతమకృత్రిమాణాం

మూర్ధస్థితైరపి    గిరాం వచనైః  కుమారమ్ ॥౬॥
ఋక్సామవర్ణితపదం  యజుపానుగీత-
మృష్యాదియుక్తనిజమన్త్రజపైకతానాన్   ।
ఋద్ధాస్పదం  గమయితారమృతస్వరూప-
మృచ్ఛామ్యహం శరణమాత్మజమిన్దుమౌలేః  ॥ ౭॥
ఏకాన్తభక్తిసులభం  జగదేకనాథ-
మేకాతపత్రవిభవప్రదమాశ్రితానామ్    ।
ఏకాగ్రగమ్యపదమేకరదానుజాత -
మేధామహే శరవణోద్భవమేయివాంసః ॥౮॥
ఐశ్వర్యసిద్ధిమథవా  సుఖమైహికం  వా-

ప్యైకాధిపత్యమవనేరపి  వామరత్వమ్ ।
ఐతుం యదీచ్ఛసి మనః శరణం భజేథా
ఐశానమఙ్గజముమాగురుభాగధేయమ్  ॥౯॥
ఓఙ్కారమన్త్రపదవాచ్యమజం  వదన్త-
మోజోమదాదపరథా ప్రవివేశ్య  కారామ్
లోకాన్ ససర్జ నిఖిలాన్నిజయైవ  శక్త్యా
యోయోగినం తమజరం గుహమాశ్రయామః  ॥ ౧౦॥
ఔదార్యవారినిధిమాస్పదమౌచితీనా-

మౌద్ధత్యవద్దితిసుతౌఘభిదాపటిష్ఠమ్    ।
ఔన్నత్యమాశు దదతం సకృదానతానా-

మౌపమ్యహీనచరితం గుహమానమామః ॥ ౧౧॥
కల్యాణభూమిధరకార్ముకపుణ్యపాకః
కన్దర్పకోటికమనీయకలేవరశ్రీః   ।
కల్పద్రుకల్పకరకల్పితశక్తిశాలీ 
కామాన్ మమాశు సఫలీకురుతాం కుమారః ॥ ౧౨॥
ఖేదం పరిత్యజ మనః ఖలసేవనోత్థం
ఖేలాశు ఖణ్డపరశోః  సుకృతే కుమారే ।
ఖేలావిధూతఖలదానవయూథపోఽయం
ఖేదం న జాతు సహతే స్వపదాశ్రితానామ్  ॥ ౧౩॥

గాఙ్గేయకుఙ్కుమజపారుణచారుగాత్రం 
గఙ్గాధరాననసరోజసరోజబన్ధుమ్   ।
గాఙ్గేయమాశ్రయ   మనో బహుచిన్తయాలం
గఙ్గాతరఙ్గవదయం   శ్రితతాపహారీ  ॥ ౧౪॥
ఘోరాలికార్పితలిపిర్విధినేతి చేతో
ఘూర్ణస్యజస్రమయి   కిం గుహమాశ్రయేథాః  ।
ఘూకం దినేశ ఇవ కోటరమేష దేవః
కారాగృహాన్తమనయత్ఖలు  తం విరిఞ్చమ్ ॥ ౧౫॥
ఙిత్ప్రత్యయే సతి పరే గుణవృద్ధ్యభావః
స్యాత్సార్వధాతుకపితా యది న వ్యవాయః ।
జన్తోః కథం బలవతీ విధిదుర్లిపిః  స్యాత్
సర్వాతిగో యది గుహో హృదయం ప్రవిష్టః   ॥ ౧౬॥
చక్రాయుధప్రియసుతాముఖచఞ్చరీక  -
శ్చన్ద్రావతంసిచరణాయుధచారుహస్తః  ।
చేతో భవానికుచకోరకపూర్ణచన్ద్ర  -
శ్చిత్తే చకాస్తు ధృతచన్ద్రకభృత్కుమారః  ॥ ౧౭॥
ఛిన్నాఖిలాఘశమలే స్వపదాశ్రితానాం
ఛాయాతరౌ భవమహోష్మవిశోషితానామ్ ।
ఛన్దానురూపఫలదే  సురసైన్యనాథే
ఛన్దోమయే  మమ మనో రమతాం నితాన్తమ్ ॥ ౧౮॥
జానామి ధర్మమయి తత్ర న తు ప్రవర్తే 
జానామ్యధర్మమపి నైవ  తతో నివర్తే ।
జానాసి సర్వహృదయం జగదన్తరాత్మన్
జాతం మమాపచరితం సకలం క్షమేథాః ॥ ౧౯॥
జ్ఞాతాఖిలాగమరహస్యతమార్థమేతం 
జ్ఞాత్వా  సమాశ్రయ  గుహం శరణం శరణ్యమ్ ।
జ్ఞానం  దదీత తదయం హృదయాశు తుభ్య-
మేవంవిధో న భవితా తవ యేన మోహః ॥౨౦॥
ఝఞ్ఝాసమీరణమఘౌఘఘనచ్ఛటానాం

సిద్ధౌషధం  భవభయామయవిహ్వలానామ్ ।
చిన్తామణిం ప్రణమతాం  కరుణామ్బురాశిం
గౌరీసుతం గుహమహం శరణం ప్రపద్యే  ॥౨౧॥
టఙ్కాయమాననిజకోపమశేషలోక-
బాధాకరాసురమహోపలజాలకానామ్ ।
క్రౌఞ్చాద్రిభేదపరిగుప్తసమస్తలోక  -
మఞ్చామి కిఞ్చన హృదా శివభాగధేయమ్ ॥౨౨॥
ఠూత్కారమాశు పరిపాతయ తం కఠోరం
మద్వైరికణ్ఠకుహరేషు   గుహావిషహ్యమ్ ।
యః ప్రాగుదస్థితభవద్భుజశక్తివిద్ధ   -
క్రౌఞ్చాద్రిభేదసమయే   దితిజాద్రివజ్రః   ॥౨౩॥
డమ్భాపహారిచరితం దనుజేశ్వరాణాం
జమ్భారిరాజ్యదమడమ్భజనానుకూలమ్ ।
సమ్భావయామి శరకాననసమ్భవం తం
పక్వం ఫలం హృది పురారిపురాకృతానామ్ ॥౨౪॥
ఢఙ్కే సమస్తహృదయాబ్జగుహాశయం  తం
పశ్యామి పాతకమహాగజపఞ్చవక్త్రమ్  ।
పఞ్చాయుధారిమృదులాఙ్కకృతాధివాసం
క్రౌఞ్చారిమద్య  శరణం మనసా శరణ్యమ్ ॥౨౫॥
ణాన్తం వనం భవతి మానసచత్వరం చేత్-
తస్మిన్ సరస్తదుదరే కమలం తదన్తః ।
కింఞ్చిన్మహాస్త్రనవషడ్యుగవక్త్రదృగ్దో   -

స్తద్భేషజం భవరుజో భజ గుహ్యమేతత్ ॥౨౬॥
తత్కాలతప్తతపనీయమయం కిరీటం
తారాధిపార్ధమణిమౌక్తికశోభితాన్తమ్
తారావలీశశిపరీవృతమేరుశఙ్కాం
తన్వత్తనోతు కుశలం మమ తారకారేః ॥౨౭॥
స్థేయః  శివం దిశతు మే స్థిరధన్వసూనోః
కోటీరనద్ధనవరత్నమరీచివిద్ధమ్   ।

ఇన్ద్రాయుధోపమితమిన్దుకలావదాతం 
లోలమ్బలోలదలకోల్లసితం  లలాటమ్ ॥౨౮॥
దైన్యం  మమాపహరతాం దహనోద్భవస్య
కారుణ్యవేల్లననియన్త్రితసర్వలోకమ్   ।
దివ్యం భ్రువోర్యుగలమీషదరాలిరమ్యం
దూరాస్తదర్పకశరాసనదర్పభారమ్ ॥౨౯॥
ధూన్వన్తు మే దురితమాశు దిశన్తు సౌఖ్యం
ధీరస్య ధూర్జటిసుతస్య  కటాక్షమాలాః ।
ధూతారవిన్దరుచయః  కరుణామరన్ద -
ధారాతిమాత్రశిశిరాః  కమలానివాసాః ॥ ౩౦॥
నాసాపుటం నలిననాభసహోదరస్య
నాసీరనేతురనిశం కుశలాని కుర్యాత్ ।
నిమ్నోన్నతం నవతిలప్రసవాభిరామం
నీచైస్తరీకృతసుచమ్పకకోరకాభమ్   ॥ ౩౧॥
పాతాం పరస్పరసమౌ గురుపద్మరాగ-
పాషాణదర్పణసమానరుచీ కపోలౌ
పర్యన్తలమ్బిమణికుణ్డలమణ్డితాన్తౌ 
పాటీరశైలపవమానసఖారిసూనోః  ॥ ౩౨॥
ఫుల్లారవిన్దసదృశం   ఫలతు శ్రియం  మే
ఫాలాన్తలోచనభవస్య ముఖం ప్రసన్నమ్  ।
స్ఫారస్ఫురద్దశనమౌక్తికమన్దహాసం 
శ్మశ్రుప్రరోహమధరోష్ఠపుటప్రవాలమ్     ॥ ౩౩॥
బర్హీన్ద్రకేతనరతస్య   ముఖాబ్జనాలో
బుద్ధిప్రదోఽస్తు   శుభదో మమ కమ్బుకణ్ఠః  ।
బన్ధూకవర్ణరుచిభిన్నరుచిప్రవాల   -
బన్ధూ భవద్విశదమౌక్తికహారహారీ ॥ ౩౪॥
భద్రాఙ్కభద్రతనయస్య   భుజా భవేయు-

ర్భద్రాయ  మే భువనరక్షణజాగరూకాః ।
భాస్వత్సువర్ణవలయాఙ్గదకాఙ్గులీయా  
భక్తాఖిలేష్టఫలదానసురద్రుశాఖాః   ॥ ౩౫॥

మన్దారమాల్యమకరన్దమిలద్విరేఫ  -
మాలామనోహరమురో హరనన్దనస్య  ।
మాఙ్గల్యమావహతు  మాధవకన్యకాయా
మాణిక్యహారికుచకుఙ్కుమపఙ్కశోణమ్ ॥ ౩౬॥
యజ్ఞేశ్వరస్య  యజమానతనోర్గుహస్య
యోగేశ్వరస్య జఠరం జగతాం నిధానమ్ ।
యుక్తేన యోజయతుమాం త్రివలీవిరూఢ -
రోమావలీలసితవృత్తగభీరనాభమ్ ॥ ౩౭॥
రత్నానువిద్ధరమణీయసువర్ణకాఞ్చీ  -
రేఖాపినద్ధకనకాన్తదుకూలకాన్తమ్  ।
రామావలీహృదయసంవననం సదా మాం
రక్షేత్పులిన్దరమణీరమణస్య  మధ్యమ్ ॥ ౩౮॥
లక్ష్మీవిలాసభవనం కదలీకమేత-
ల్లీలానుకారి  లలితాన్తరమూరుయుగ్మమ్ ।
లావణ్యశాలి లఘయేన్మమ దైన్యభారం
లోకోత్తరస్య లలితాకులనన్దనస్య  ॥ ౩౯॥
వాచామగోచరమనోహరవామరూపం
వామార్ధజానిజనుషః  కిల జానుయుగ్మమ్ ।
వన్దే వరేణ్యమణిదర్పణమఞ్జువృత్తం
వన్దారువాఞ్ఛితవరప్రదదివ్యరత్నమ్   ॥ ౪౦॥
శమ్భోః సుతస్య శతపత్రశరాసతూణీ -

శఙ్కావహే శబరరాజసుతాభికస్య ।
శశ్వత్కరాబ్జమృదితే  శతమన్యుపుత్ర్యా
శ‍ృఙ్గారితే  శమయతాం శమలం సుజఙ్ఘే ॥ ౪౧॥
షడ్యుగ్మషడ్భుజముఖస్య పదారవిన్దే
షడ్వైరివర్గశమనే   మమ జీవ ఏషః ।
షడ్భిః సమేత్య కరణైః  సహ షట్పదత్వం
షట్పఙ్కజోపరి గతో రమతాం సుఖేన ॥ ౪౨॥

స్కాన్దం  సదా స్ఫురతు మే మనసి స్వరూపం
సర్వాఙ్గసున్దరతరం   సరసం సమగ్రమ్  ।
సచ్చిన్మయం సకలసత్త్వహితే నివిష్టం
సాక్షాత్సదాకృతసదాశివభాగధేయమ్ ॥ ౪౩॥
హేరమ్బసోదర హిరణ్మయకుణ్డలాయ
హేమాఙ్గదాయ  హిమశైలసుతాసుతాయ  ।
హేతోః సమస్తజగతాం హితచేష్టితాయ
హే శూరపద్మకులకాల నమో నమస్తే ॥ ౪౪॥
క్షోణీధరక్షితిపభూరమణాన్వవాయ-

క్షీరార్ణవోదరభవక్షణదాకరేణ  ।
క్షన్తవ్యమేవ భవతా గుహ సాహసం మే
క్షుద్రస్య  తావకగుణస్తవనాయ జాతమ్ ॥ ౪౫॥
ఇతి శ్రీకుమారస్తవం  సమాప్తమ్ ।
॥ ఓం శ్రీసుబ్రహ్మణ్యాయ   నమః ॥

